
				এই পাতাটিকে বৈধকরণ করা হয়েছে। পাতাটিতে কোনো প্রকার ভুল পেলে তা ঠিক করুন বা জানান। 

প্রমোদকামিনী কাব্য।
৪৫





“তুমি আমি এক প্রাণ এক দেহ মন!—
যদি লো কৃতান্ত মোরে,
ধরে লয়ে যায় জোরে,

কাটিতে নারিবে তবু প্রণয়-বন্ধন!


“দেহের এ পঞ্চভুত ছাড়া ছাড়ি হয়ে
রহিবে তোমার পাশে,
অনুপ সুখের আশে,

ভাসিবে আনন্দ রসে সুখে তোমা লয়ে;–


“দিবস শর্ব্বরী সদা হাসিয়া হাসিয়া,
যেখানে বেড়াবে হাঁটি,
আমার দেহের মাটি,

সে মাটিতে, বিধুমুখি, রহিবে মিশিয়া।


“যে জলেতে স্নান কর, সেই জলে জল
আমার দেহের যত,
হয়ে তব অনুগত,

পরশি শরীর তব হইবে শীতল।

